
Barizela: txertoa eta beste 

Haurren artean ematen da batik bat barizela. Txertoari esker kasuak arinagoak dira 

Jabier Agirre 

Barizelaren txertoaren inguruko artikulu interesgarria argitaratu zen azaroaren 28an BERRIAn. Hura irakurtzen nuen bitartean, zera galdetu nion neure buruari: Jendeak ba al daki zer den barizela? Zein arrisku ditu? Zertan da txertoaren kontua? Oinarrizko galdera horiek erantzuten saiatuko naiz aste honetako artikuluan. 

10 urtetik beherako ume gehientsuenei erasaten dien gaixotasun infekziosoa da barizela. Haurtzaroko gaixotasun arruntenetakoa da. 6 eta 10 urte arteko haurretan agertzen da, batik bat. Negua eta udaberri hasiera dira hura harrapatzeko sasoirik ohikoenak. 

Birus batek sortzen du, eta umea osasuntsu badago, ez du aparteko endredorik ekartzen. Umearen buruan eta gorputzean agertzen den erupzioa da gaitzaren zeinurik ikusgarriena eta arruntena. Erupzio horren ondorioz, pusla txikiak sortzen dira. Hiruzpalau egunen buruan zarakarrez estali, eta lehortu egiten dira pusla horiek. Umeek sukar arina izan ohi dute erupzioa irten baino egun bat edo bi lehenago. Hotzikarak, apetitu galera, zorabioak eta buruko mina ere izan dezakete. 

Orain gutxi arte, barizelari ezin zitzaion aurre egin. Gaur egun, ordea, txertoari esker posible da umeak barizelaren kontra immunizatzea. Dena den, gaixotuz gero, badira kontuan hartzeko hainbat gauza. 

Pasatu baduzue, gogoan izango duzue zer-nolako azkura sortzen zuen barizelak. Ohikoa zen erabat orbaindu baino lehen puslak arraskatzen hastea. Horrek, ordea, arrisku bat du: puslak infektatu egin daitezke, eta zauri txiki bihurtu. Hori dela eta, orbanak geratuko dira. 

Beraz, ez zaio umeari arraskatzen utzi behar. Talko hautsak, olo bainuak edo eta kalaminaz egindako lozioak erabil daitezke azkura arintzeko. Halaber, sukarra jaisteko eta sintomak arintzeko oso lagungarria da Azetaminofen botika. 

Hori bai, sukarrak lau egun baino gehiago irauten badu edo erupzioa oso gorria, beroa eta sentibera bada sendagilearengana joatea komeni da. Izan ere, gerta liteke bakterioek eragindako infekzioa izatea. Hala bada, tratamenduren bat jarri beharko zaio umeari. 

Barizela larria izateko arriskua duten pazienteekin Aziklobir izeneko botika erabiltzen da. Gaixo horien artean daude azaleko eta biriketako gaitzak dituzten umeak eta nerabeak. Botika hori erupzioa agertu eta hurrengo 24 orduen barruan hasi behar da ematen; beti ere, sendagileak aginduta. 

Ume gehienak aurrez osasuntsu daudenez, ez dute inolako arazorik izango barizela pasatu eta gero. Hala ere, AEBetako datuei erreparatuz, mila pazientetik bederatzik arazoak izaten dituzte. Urtero-urtero 90etik gora hildako egoten dira. 

Arazorik arruntenak bakterioek eragindako larruazaleko infekzioa eta pneumonia izaten dira. Immunologia sistema ahuldua duten pertsonek izaten dituzte arazo gehien: urtebetetik beherako haurrek, nerabeek eta adinekoek. 

BIRUSA ETA TXERTOA. Pertsona batek barizela harrapatzen badu, gaitza sortu zuen birusa betiko geratzen da haren nerbio-bukaeretan. Aurrerago birus hori berriro ager daiteke, eta herpes zosterra sortu. Gaixotasun hori 50 urtetik gorako pertsonetan agertzen da, batez ere. Erasandako larruazaleko zatietan mina eta azkura sortzen du herpes horrek. Puslak ere izan daitezke. 

Aipatu bezala, gaur egun badago barizelaren kontrako txertoa. 1970. urtean asmatu zuten Japoniako ikertzaile batzuek. Orduz geroztik bi milioi dosi baino gehiago jarri dira, eta txertoa ziurra eta eraginkorra dela frogatu da. Txertoaren bigarren mailako ondorioak arinak izan ohi dira normalean: gorritasuna, mina eta hantura ziztada egin den lekuan, zorabioa, sukarra eta goragaleak. Erupzio txiki bat ere ager daiteke. Barizelaren kontrako txertoa ume osasuntsuetan erabiltzeko diseinatua izan den arren, sistema immunologikoa ahuldua duten pertsonek edo haurdun dauden emakumeek ez lukete hartu behar. 

Baina, noiz jarri behar da? Horixe da dagoen eztabaida. Ameriketako Estatu Batuetako Pediatria Akademiak 12-18 hilabete dituzten bitartean txertatzea gomendatzen du. Bigarren dosia, berriz, 4-6 urte artean jarri behar da. Barizela izan ez duten haur koskortuagoei, aldiz, ahalik eta eta azkarren jarri beharko litzaieke txertoa. Lau eta zortzi asteko epean bi txerto-dosirekin immunizatuak izan beharko lukete. 

Hego Euskal Herrian 10 urterekin jartzen da txertoa. Badirudi, halere, Nafarroan hamabost hilabeteko haur guztiei barizelaren txertoa jartzekotan dabiltzala. Ipar Euskal Herrian, berriz, ez dute haurrik txertatzen. Halaxe erabaki zuten hango agintariek. 

Kasuen %70 eta %90 artean txertoa eraginkorra da. Gainera, txertatutako haur batek barizela harrapatzen badu, gaitza oso arina izango da. Umea bizkorrago suspertuko da. 

Hori bai, txertatua izan arren barizela harrapatzen duen umeak beste haur batzuk kutsa ditzake. Beraz, kontuz ibili behar da. 

Ikusitakoak ikusi ondoren, nire gomendioa orain arte bezala jarraitzea litzateke; alegia, 10 urte inguruko haur batek ez badu barizela aurretik pasatu txertoa jartzea gomendatuko nieke gurasoei. 

Ez diot aparteko mesederik ikusten txertoa jartzeko garaia haurrak 15 hilabete dituen unera aurreratzeari. Izan ere, barizela gaitz arina da eta ume osasuntsu batek arazorik gabe gainditzen du, normalean. 

